
                                         የአዘጋጆች መልእክት 

                የእግዚአብሔር ጸጋና ሰላም በያላችሁበት ይብዛላችሁ! 

ከሁሉ አስቀድመን ይህንን የአንደኛ እና ሁለተኛ የጴጥሮስ መልእክቶችን የመጽሐፍ ቅዱስ ጥናት መርጃ 
እንድናዘጋጅ በነገር ሁሉ የረዳንን እግዚአብሔርን እናመሰግናለን ።  በመቀጠልም አቅጣጫ በማሳየት በቤተ 

ክርስቲያን ውስጥ ለእግዚአብሔር ቃል የቅድሚያ ትኩረት እንዲሰጥ ላደረጉ የቤተ ክርስቲያናችን መሪዎች፣ 

በዚህ ዝግጅት ውድ ጊዜአቸውን ሰውተው ለተሳተፉት የመጽሐፍ ቅዱስ አገልግሎት አስተባባሪዎች፣ ጽሑፍ 
አዘጋጆችና ዐርታኢዎች፣ የየቡድኑ መሪዎችና አባላት፣ በትየባ የረዱንና ሌሎችም ያልጠቀስናቸው የድርሻቸውን 
ያበረከቱ ሁሉ ጌታ አብዝቶ ይባርካችሁ ልንል እንወዳለን ።   

ይህ የጥናት መርጃ በየስፍራው ለሚካሄዱ አነስተኛ የመጽሐፍ ቅዱስ ቡድኖች እገዛ ለማድረግ ታስቦ የተዘጋጀ 

ነው ። ይሁን እንጂ በጴጥሮስ መልእክቶች ውስጥ ያሉትን ሐሳቦች ሁሉ አካቶአል ለማለት አንደፍርም ። 

በመሆኑም በአንድም ሆነ በሌላ ምክንያት የተዘለሉ ሐሳቦች ቢኖሩ እንደየ ጥናት ቡድናችሁ ተጨባጭ ሁኔታ   

እግዚአብሔር በሚሰጣችሁ ጊዜ የጌታ መንፈስ በረዳችሁ መጠን ነጥቦቹን በመዳሰስ እርስ በርሳችሁ 

እንድትማማሩ እናበረታታለን ። በጥናቱ አቀራረብ ላይ የቃላት አሰካክ ግድፈት ወይም የሃሳብ ፍሰት ወጥነት 

ጉድለት ወይም የዐረፍተ ነገሮች አወቃቀር ችግር ብታዩ እያረማችሁ የተዘጋጀበትን ዋና ዓላማ ለማሳካት 

እንድትጠቀሙበት በጌታ ፍቅር እናሳስባለን ። የሚቻላችሁን ጥረት አድርጋችሁ ከቡድናችሁ አቅም በላይ የሆነ  

ችግር ቢገጣማችሁ ለጥያቄዎቻችሁ ምን ጊዜም ቢሆን በመሪዎቻችሁ በኩል ልታገኙን የምትችሉ መሆኑን 

ስንገልጽላችሁ በደስታ ነው ። 

ብዙዎቻችሁ እንደምታውቁት የመጽሐፍ ቅዱስ ጥናት ዓላማ እንዳው የጭንቅላት ዕውቀት አድማስን 

ለማስፋት ያክል መረጃ ማቀበል ብቻ ሳይሆን ቃሉ የሚለውን በአግባቡ በመረዳት በዋናነት በመንፈሳዊ 

ሕይወታችን ለውጥ ማምጣት እንድንችል ለማገዝ ነው ። በመሆኑም በየጥናቱ መጨረሻ ላይ: 

1. ንስሓ የምገባበት ኃጢአት 

2.  መተው የሚገባኝ የሕይወት አካሄድ 

3. መጀመር ያለብኝ መንፈሳዊ ልምምድ አለ ወይ? ብለን በየግላችን ራሳችንን በመጠየቅ በቃሉ 

መስታወት ውስጣችንን ካየን በኋላ የመታዘዝ እርምጃ እንድንወስድ ይጠበቅብናል ። 

 በመጨረሻም የተለመደውን ንቁ ተሳታፊነታችሁን እያበረታታን እጅግ አጓጊና ጣፋጭ የሆኑትን አንደኛ እና 

ሁለተኛ የጴጥሮስ መልዕክቶች እነሆ ። 

                                የጌታ ጸጋና ሰላም ከእናንተ ጋር ይሁን አሜን ።      

                                                መልካም ጥናት! 

                                                  1ኛ የጴጥሮስ መልእክት 
 

መግቢያ ፦ ሐዋርያው ጴጥሮስ የጌታን ሕይወት ሞትና ትንሣዔ ያየ፣ ከድካሙ የበረታ፣ በልዩ ልዩ መከራ ያለፈ 

በመሆኑ ከዚህ ደብዳቤ የምናገኘው ምክር ወይም እውቀት የጎላ መሆኑ የማይካድ ሐቅ ነው። ራሱን "እኔ 

ከእነርሱ ጋር ሽማግሌ የክርስቶስም መከራ ምስክር" (1ኛ ጴጥ. 5÷1) ብሎ ስለ ገለጸው የኢየሱስ ክርስቶስ 

ሐዋርያ ጴጥሮስ በተለያዪ የአዲስ ኪዳን ክፍለ ምንባባት ምን እንደ ተባለ በጥቂቱ በመመልከት እንጀምር ።  

❖ “እኔም እልሃለሁ፥ አንተ ጴጥሮስ ነህ፥ በዚችም ዓለት ላይ ቤተ ክርስቲያኔን እሠራለሁ፥ 

የገሃነም ደጆችም አይችሉአትም።” (ማቴ. 16÷18) 

❖ “ከስድስት ቀንም በኋላ ኢየሱስ ጴጥሮስንና ያዕቆብን ወንድሙንም ዮሐንስን ይዞ ወደ ረጅም 

ተራራ ብቻቸውን አወጣቸው። በፊታቸውም ተለወጠ፥ ፊቱም እንደ ፀሐይ በራ፥ ልብሱም 

እንደ ብርሃን ነጭ ሆነ” (ማቴ. 17÷1-2) 

❖ “… ኢየሱስም ስምዖንን፣ አትፍራ፤ ከእንግዲህ ወዲህ ሰውን የምታጠምድ ትሆናለህ አለው ።” 

(ሉቃ. 5÷10) 

❖ “… የዮና ልጅ ስምዖን ሆይ፥ ትወደኛለህን? አለው ። ሦስተኛ፡- ትወደኛለህን? ስላለው 

ጴጥሮስ አዘነና፡- ጌታ ሆይ፥ አንተ ሁሉን ታውቃለህ፤ እንድወድህ አንተ ታውቃለህ አለው ።          

ኢየሱስም፡- በጎቼን አሰማራ።” (ዮሐ. 21÷17) 

ታሪካዊ ዳራ 

የሐዋርያው ጴጥሮስን መልእክት በሚገባ መረዳት እንድንችል ወደ ኋላ መለስ ብለን ጥቂት የደብዳቤውን 

ታሪካዊ ዳራ እንመልከት ። ጨካኙ ንጉስ ኔሮ የተባለው መሪ በተነሳበት ዘመን (54-68 ዓ.ም) ክርስቲያኖች 

በብዙ መከራና ስደት ውስጥ ያልፉ ነበር ። ሲጨልም ለመንገድ መብራት እሳት እንደሚሎከስ፣ ቅዱሳን 

በሕይወት እያሉ ታስረው በማቃጠል እንደ መብራት በየማዕዘናቱ ጥግ ይሰቀሉ ነበር ። ክርስቲያኖች 

ተሰደዋል፣ ተሰቃይተዋል፣ ተገድልዋል፤ ጳውሎስና ጴጥሮስም በዚህ በኔሮ ዘመን እንደ ሞቱ የቤተ ክርስቲያን 

ታሪክ ያስረዳል ።  

ጸሓፊውና የተጻፈበት ዘመን  

የጴጥሮስ መልእክት የጊዜው ባቢሎን በነበረችው በሮም ሆኖ በ 60ኛው ዓ. ም. እንደ ተጻፈ ይታመናል ። 

የ1ኛ ጴጥሮስ መልእክት ድምፀትና ይዘት ስለ ስምኦን ጴጥሮስ ከምናውቀው ጉዳይ ጋር ተመሳሳይነት አለው ። 

ይኸውም ከጌታ ከኢየሱስ ጋር ያሳለፋቸው ጥብቅ የኅብረት ዓመታት፣የኢየሱስን ሞትና ትንሣዔ በግሩም ሁኔታ 

አስታውሶ ለመጻፍ መሠረቶቹ ናቸው ። ሽማግሌው ጴጥሮስ በሕይወት ዘመኑ ያየውን በእጁ የዳሰሰውን 

ኢየሱስን እያሰበ በመንፈስ ተነድቶ ሁለት ደብዳቤዎችን ጽፎልናል ። ስልዋኖስ የተባለው የታመነ ወንድም 

ጴጥሮስን ምናልባት በግሪክ ቋንቋ ሲጽፍ እንዳገዘው እና ደብዳቤውን ለተቀባዮች ያደረሰም እንደ ሆነ 

ይታመናል፤ "የታመነ ወንድም እንደ ሆነ በቈጠርሁት በስልዋኖስ እጅ በአጭሩ ጽፌላችኋለሁ" (5÷12) ።  

ዐላማ 

ጴጥሮስ ለአማኞች ስለ ምድራዊ ሕይወታቸው መለኮታዊና ዘለላለማዊ እይታ ለመስጠትና እንዲሁም በጣዖት 

አምላኪ ማኅበረ ሰብ ውስጥ ሆነው ከባድ በሆነ የስቃይና ፈተና ውስጥ በመግባት ላይ ለሚገኙት በተግባር 

የተፈተነ ምሪት ለመለገስ፣በሐሴት የተሞላ ተስፋ ያለበትን ይህን መልእክት ጻፈ ። በአጭሩ የአንደኛው ጴጥሮስ 

መልእክት ዋና ሐሳብ የሚያተኩረው ስለ ክርስቶስ በእርሱ ምሳሌ መከራ መቀበልና ከመከራው ባሻገር 

በሚጠብቀን ክብር ላይ ነው ። በመሆኑም ጴጥሮስ በዚህ ምክር አዘል መልእክቱ የቆምንበት ጸጋ እውነትኛ 

የእግዚአብሔር ጸጋ መሆኑን እየመሰከረ (5÷12) ክርስቲያኖች በመከራ ውስጥ እንዴት መጽናት እንዳለባቸው  

በአጽንዖት ያሳስባል ። 

ተቀባዮቹ (ተደራሲያን)  

አሁን ቱርክ ተብላ በምትጠራው በትንሿ እስያ በጳንጦስና በገላትያ በቀጰዶቅያም በእስያም በቢታንያም 

ለተበተኑ መጻተኞች እንደ ተጻፈ 1ኛ ጴጥ. 1÷1-2 ይገልጻል። ተደራሲያኑ ምናልባት ጥቂት አይሁዳዊያን እና 

አብዛኛዎች ከአሕዛብ ያመኑ እንደ ሆኑ ይታመናል፤ ጳውሎስ በወንጌል ጉዞ ጊዜ የተከላቸው አብያተ 

ክርስቲያናት ሊሆኑም ይችላሉ ። 

ልዩ ገጽታ: የ1ኛ ጴጥሮስን መልእክት ልዩ የሚያደርጉ አምስት ገጽታዎች: 

1. እንደ ዕብራውያን መልእክትና እንደ ዮሐንስ ራእይ ሁሉ መልእክቱ የሚያተኩረው ስለ ክርስቶስ ብለው 

በመከራ ስለሚያልፉ አማኞች መሆኑ 

2. አማኞች ስለ ክርስቶስ ኢፍትሓዊ ስቃይ ውስጥ ሲያልፉ እንዴት መቋቋም እንዳለባቸው ትምህርት መስጠቱ 

3. ክርስቲያኖች በዚህ ምድር እንግዶችና መጻተኞች መሆናቸውን ማውሳቱ 

4. በብሉይ ኪዳን የእግዚአብሔር ሕዝብ የተሰጡ መጠሪያዎችን በአዲስ ኪዳን መጠቀሙ እና 

5. በአዲስ ኪዳን ለትርጓሜ አስቸጋሪ ምንባቦች ውስጥ ´በወህኒ ቤት ለነበሩት ነፍሳት ሰበከላቸው” በኖኅ 

ዘመን(1ኛ ጴጥ3:19-20) የሚለውን ክፍል የያዘ መሆኑ ይህም ጌታ ኢየሱስ መቼ የት እንዴት 

እንደሰበከላቸው መረዳት አስቸጋሪ ሆኖ መገኘቱ  ናቸው ። 

በመጨረሻም  በዚያ ዘመን ምንም እንኳን ክርስቲያኖች ለጥቂት ጊዜ በልዩ ልዩ ፈተና ቢያዝኑም በእነርሱ ስላለ 

ተስፋ ምክንያትን ለሚጠይቁዋቸውም ሁሉ መልስ ለመስጠት ዘወትር የተዘጋጁ እንዲሆኑ፥ ነገር ግን 

በየዋህነትና በፍርሃት እንዲያደርጉት እየመከረ በዚህ ዘመን ለእኛ የመከራው ዓይነት ቢለያይም የልቡናችንን 

ወገብ ታጥቀን በመጠን ኖረን፥ ኢየሱስ ክርስቶስ ሲገለጥ የምናገኘውን ጸጋ ፈጽመን ተስፋ በማድረግ በመከራ 

እንድንጸና ከብሉይ ኪዳን መጻሕፍት ሳይቀር እየጠቀሰ ጽፎልናል ።



  1ኛ እና 2ኛ የጴጥሮስ መልእክቶች 

 

4 
 

                                       ጥናት 1 ፤ የክብር ተስፋ 

                                   የምንባብ ክፍል፡- 1ኛ ጴጥሮስ 1፡1-12 

መግቢያ፦በዛሬው ጥናታችን ሐዋርያው ጴጥሮስ በስደት እና በመከራ ውስጥ የነበሩት አማኞች ከመከራው 

የተነሳ ተስፋ እንዳይቆርጡና የተደረገላቸውን የጌታን በጎነትና የተሰጣቸውን ተስፋ በመመልከት ጌታን እያከበሩ 

ሊኖር እንደሚገባቸው ሲመሰክርላቸው አብረን እናያለን ። 

የመወያያ ጥያቄዎች 

1. የመጽሐፉ ጸሐፊ ማን ነው? የተጻፈውስ ለማን ነው? የነበሩበትስ ሁኔታ ምን ይመስል ነበር? 

2. ጸሐፊው ስለ ጥሪያቸው ሲናገር በእግዚአብሔር አስቀድሞ ስለ መታወቃቸው ምን ይላቸዋል? 

አስቀድሞ መመረጥ ማለት ምን ማለት ነው?  

3. ከቁ. 3-7 አማኞችን ስለሚጠብቃቸው ተስፋ ሲናገር የማይጠፋ፣ ዕድፈት የሌለበትና ከላይ የተጠበቁ 

የሚለውን ገላጭ ቃላቶች በወቅቱ ከነበሩበት ሁኔታ ጋር አወዳድረህ አብራራ።  

4. ከቁ.8-9 አማኞች ሐሴት የሚያደርጉበት የእምነታቸው ፍፃሜ ምን ስለሆነ ነው? 

5. ከቁ10-12 ስለ መሲሁ መምጣትና መከራን መቀበል አስቀደሞ የተነገረ መሆኑና መፈጸሙ ለነበሩበት 

ሁኔታ ምን ይጠቅማቸዋል?   

ከሕይወት ጋር ማዛመድ 

6. በእግዚአብሔር መታወቅህ/ሽ እንደ አማኝ ከሚገጥመህ/ሽ ፈተና በላይ እንድትኖር/ሪ የሚያስችልህ/ሽ 

እንዴት ነው? 

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ: በዛሬው ጥናታችን ያየናቸው አማኞች በስደት ውስጥ በጽናትና በተስፋ ሊያልፉ እንደሚገባቸው 

እንደተመከሩ ሁሉ እኛም እንዲሁ በልዩ ልዩ መከራ ውስጥ ስናልፍ ከመከራው ባሻገር ሕያው ተስፋ 

እንዲሚጠብቀን በመረዳት በእምነታችን ጸንተን ልንኖር ይገባናል ። 

በቃል የሚጠና:  

“ኢየሱስ ክርስቶስ ሲገለጥ፥ ለምስጋናና ለክብር ለውዳሴም ይገኝ ዘንድ አሁን ለጥቂት ጊዜ ቢያስፈልግ 

በልዩ ልዩ ፈተና አዝናችኋል ። “(1ኛ ጴጥ. 1÷7)           

                                ጥናት 2 ፤ የቅድስና ጥሪ   

                            የምንባብ ክፍል፡- 1ኛ ጴጥሮስ 1÷13-25   

መግቢያ፡- ባለፈው ጥናት ሐዋርያው ጴጥሮስ በስደት እና በመከራ ውስጥ የነበሩት አማኞች ከመከራው የተነሳ 

ተስፋ እንዳይቆርጡና የተደረገላቸውን የጌታን በጎነትና የተሰጣቸውን ተስፋ በመመልከት ጌታን እያከበሩ ሊኖር 

እንደሚገባቸው ሲመሰክርላቸው ተመልክተን ነበር ። በዛሬው ጥናታችን ደግሞ አማኞች በመጠን በመኖር 

የጠራቸው ጌታ ቅዱስ እንደሆነ እነርሱም በቅድስና ሕይወት እንዲመላለሱ ጴጥሮስ ጥሪ ሲያደርግላቸው 

እናያለን ። 

የመወያያ ጥያቄዎች 

1. በቁ. 13 ኢየሱስ ክርስቶስ እስኪገለጥ ምን እያደረጉ እንዲጠብቁ እንደመከራቸው ተወያዩ ። 

2. ከቁ. 15-17 ያለውን በመመልከት አማኞች በኑሮአቸው እንዴት እንዲመላለሱ እንደመከራቸው 

በዝርዝር ግለጽ/ጪ። 

3. ቁ.18ን በመመልከት አማኞች የተዋጁበት ዋጋ እንዴት የከበረ መሆኑን በማነጻጸር አስረዳ/ጂ ። 

4. ከቁ.20-እግዚአብሔር አስቀድሞ ያሰበውን ልጁን በዘመኑ መጨረሻ መግለጡ አማኞች 

በእግዚአብሔር ላይ ምን እንዲኖራቸው ነ? 

5. ከቁ.22-25   ጴጥሮስ የፍቅር መሠረቱ ሕያውና ዘላለማዊ ከሆነው ከእግዚአብሔር ቃል ዳግም 

ከማይጠፋው ዘር ተወለዳችሁ እንጂ ከሚጠፋው አይደለም ብሎ ሲመክር ‘የማይጠፋው ዘር’   

ማንነት እና ‘የሚጠፋው ዘር’ ማንነት ምን እንደሆነ በጥልቀት ተወያዩ ። 

ከሕይወት ጋር ማዛመድ 

6. በኑሮአችን ለእግዚአብሔር በመቀደስ የመኖርን ተገቢነትና እርስ በርሳችን እንደ ቤተ ሰብና እንደ ቤተ 

ክርስቲያን ለኅብረት መሠረት የሆነው ምን እንደ ሆነ አካፍል/ዪ። 

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ: መድኀኒታችንናን ጌታችን የሆነው ኢየሱስ ክርስቶስ ሕይወትን የሰጠን ከሞተ ሥራና ከዓመጽ 

ሥራችን በመቤዠት መልካምን ለማድረግ የሚቀና ሕዝብ ለራሱ መለየቱን እንመለከታለን።  የተከፈለልንን 

ዋጋ አስተውለን በማወቅ በኑሮአችን እርሱን እንደሚገባ ልናከብረው ይገባል ።   

በቃል የሚጠና  

“… የጠራችሁ ቅዱስ እንደ ሆነ እናንተ ደግሞ በኑሮአችሁ ሁሉ ቅዱሳን ሁኑ።” (1ኛ ጴጥ. 1÷15)           



  1ኛ እና 2ኛ የጴጥሮስ መልእክቶች 

                           ጥናት 3 ፤ የንጉሥ ካህናት 

                        የምንባብ ክፍል፡- 1ኛ ጴጥሮስ 2÷1-10 

መግቢያ፡- ባለፈው ጥናት አማኞች በመጠን በመኖር የጠራቸው ጌታ ቅዱስ እንደሆነ እነርሱም በቅድስና 

እንዲመላለሱ ጴጥሮስ ሲመክራቸው ተመልክተን ነበር ። በዛሬው ጥናታችን ደግሞ አማኞች ለንጉስ ካሕንነት 

የተመረጡበትን ጥሪ ዓላማና እና ይህን ድንቅ ጥሪ የሚመጥን ሕይወት እንዲመላለሱ አማኞች ከሕይወታቸው 

ማስወገድ ያለባቸውና ማድረግ የሚገባቸውን መንፈሳዊ ልምምዶች በዝርዝር እናያለን ።    

የመወያያ ጥያቄዎች 

1. በቁ1 ላይ ተጠቀሱት ባሕርያት ምን ያህል የክርስቲያንን ሕይወት ሊጎዱ እንደሚችሉ አስረዱ።  

2. በመንፈሳዊ ሕይወት ለማደግ “ተንኮል የሌለበትን የቃሉን ወተት ተመኙ” ሲል ምን ማለቱ እንደ ሆነ 

አብራሩ ። 

3. (ከቁ.4-5)ያለውን ክፍል በማንበብ ለእግዚአብሔር ደስ የሚያሰኝ መንፈሳዊ ቤት ሆነን ልንሠራ ወይም 

እንደ ተቀደሰ ካህን በፊቱ ልንመላለስ የምንችለው እንዴት እንደ ሆነ ግለጹ። 

4. ከጨለማ ወደሚደነቅ ብርሃን የመጠራታችን ዋና ዋና ዓላማዎች ምንድን ናቸው?  

5. እግዚአብሔር በልጁ ያደረገልንን የጥሪውን ታላቅነት ይኸውም መመረጣችንን፣ ለርስቱ የተለየ 

ሕዝብና የንጉሥ ካህን መሆናችንን ስናስብ ስለ ጸጋው ብዛትና ጥልቀት ምን እንረዳለን? 

ከሕይወት ጋር ማዛመድ 

6. በዳግም ልደት አዲስ ፍጥረት ሆነን እያለን በመንፈሳዊ ሕይወታችን ለእግዚአብሔር ክብር ራሳችንን 

በክርስቶስ ኢየሱስ ለመቀደስ የሚከብደን በምን ምክንያት እንደ ሆነ ተወያዩበት ። 

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ ፦እግዚአብሔር አባታችን በልጁ በኢየሱስ ክርስቶስ በኩል ወደ መንግሥቱ ሲጠራን ዘላለማዊ 

ሕይወትን ሊያጎናጽፈን ብቻ ሳይሆን ራሳችንን በቃሉ ቀድሰን የወንጌልን የምሥራችና የእርሱንም በጎነት 

በቃልና በምግባር እየገለጽን እንድንመላለስ መሆኑ ለአፍታ እንኳ ልንዘነጋው አይገባም ።  

በቃል የሚጠና  

“ እናንተ ግን ከጨለማ ወደሚደነቅ ብርሃኑ የጠራችሁን የእርሱን በጎነት እንድትናገሩ የተመረጠ ትውልድ 

የንጉሥ ካህናት፥ ቅዱስ ሕዝብ፥ ለርስቱ የተለየ ወገን ናችሁ፤” (1ጴጥ 2÷9)  



  1ኛ እና 2ኛ የጴጥሮስ መልእክቶች 

                                  ጥናት 4 ፤ ክርስቲያናዊ ምሳሌነት  

                                የምንባብ ክፍል፡- 1ኛ ጴጥ. 2÷11-3÷12 

መግቢያ ፡- ባለፈው ጥናት አማኞች ለንጉስ ካሕንነት የተመረጡበትን ጥሪ ዓላማና እና ይህን ድንቅ ጥሪ 

የሚመጥን ሕይወት እንዲመላለሱ አማኞች ከሕይወታቸው ማስወገድ ያለባቸውና ማድረግ የሚገባቸውን 

መንፈሳዊ ልምምዶች በዝርዝር ተመልክተን ነበር ። በዛሬው ጥናታችን ደግሞ ክርስቲያን በሚኖርበት 

ማኅበረሰብ ውስጥ ሊወክለው የሚገባው እግዚአብሔርን በመሆኑ ሕግ አክባሪ ፣ መልካም ሥነ ምግባር 

ያለውና ራሱን ከዓለም ርኩሰት ሊጠብቅ እንደሚገባው እንመለከታለን ።    

የመወያያ ጥያቄዎች 

1. “ነፍስን ከሚዋጋ ሥጋዊ ምኞት እንድትርቁ” ሲል ምን ማለት እንደ ሆነ አብራሩ።  

2. ሕግና ደንብን ማክበር እንዲሁም ከዓለም ክፉ ምግባር በቅድስና መጠበቅ የእግዚአብሔር በጎ ፈቃዱ 

መሆኑን ለሌሎች በሕይወት ማሳየት የሚቻለው እንዴት እንደ ሆነ አስረዱ። አንዳንዶች ይህንን ነጻነት 

ለክፉ ሥራዎቻቸው መሸፈኛ እንዴት እንደሚጠቀሙበት ተወያዩ። 

3. ኢየሱስ ክርስቶስ ስለ ሰው ልጆች ኀጢአት የከፈለውን ዋጋ መገንዘብ ሰዎች ኀጢአትን ትተው ወደ 

ነፍሳቸው እረኛ በመመለስ ጽድቅን ለመከተል እንዲወስኑ ምን ያህል ይጠቅማል?  

4. ከቁ 1-6 ሚስቶች ለባሎች የመገዛት ጥቅሙ ምንድን ነው? ይህ መገዛት የሚለው ለባሎችም ከፍተኛ 

ኀላፊነትን፣ ተጠያቂነትን የሚያሸክም መሆኑን ከኤፌ. 5፡25-33 ጋር በማነጻጸር ተወያዩበት ። 

ከሕይወት ጋር ማዛመድ 

5. ስለ መልካም ምግባራችንና ከዚህ ዓለም ክፉ ሐሳብ ራሳችንን ስለ መጠበቃችን ከክፉ ሰዎች ዘንድ 

ነቀፋና መከራ ቢገጥመን የክርስቶስ ሕይወት ምሳሌነቱ ምን ያህል እንደሚያበረታንና እንደሚያቆመን 

አስረዱ። 

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ፦ የክርስቲያን ሕይወት ከዕንቅብ በታች እንደ ተቀመጠ ሻማ ለራስ ብቻ ከመሆን ያለፈ እና ብርሃኑ 

ደምቆ ለብዙዎች ጽድቅን በመግለጽ የሚያበቃ መሆን ይገባዋል።    

በቃል የሚጠና   

“ክፉን በክፉ ፋንታ ወይም ስድብን በስድብ ፋንታ አትመልሱ በዚህ ፋንታ ባርኩ እንጂ በረከትን ልትወርስ 

ለዚህ ተጠርታችኋልና ።”  (1ኛ ጴጥ. 3÷9) 



  1ኛ እና 2ኛ የጴጥሮስ መልእክቶች 

                                       ጥናት 5 ፤ ክርስትና እና መከራ 

                                የምንባብ ክፍል፦ 1ኛ ጴጥ 3÷13 – 4÷1-19 

መግቢያ ፡- ባለፈው ጥናት ክርስቲያን በሚኖርበት ማኅበረሰብ ውስጥ ሊወክለው የሚገባው እግዚአብሔርን በመሆኑ ሕግ 

አክባሪ ፣ መልካም ሥነ ምግባር ያለውና ራሱን ከዓለም ርኩሰት ሊጠብቅ እንደሚገባው ተመልክተን ነበር ። በዛሬው 

ጥናታችን ደግሞ ክርስቶስ ካለ ኃጢአት ተመላልሶ እያለ መከራን እንደተቀበለ ሁሉ አማኝም በክርስትና ሕይወቱ ስለ 

ክርስቶስ ሊቀበል የሚችለውን መከራ ምን እንደሆነ እንመለከታለን ። 

የመወያያ ጥያቄዎች  

1. 1ኛ ጴጥ3÷13- 15 ያለውን ክፍል በማንበብ አማኞች ምን ዓይነት ተስፋ እንዳለንና ለሚጠይቁን እንዴት መልስ 

መስጠት እንዳለብን በዝርዝር አስረዳ/ጂ ። 

2. በ1ኛ ጴጥ3÷16- 19 ላይ ስለ ጽድቅ በሚደርስ መከራ የአማኞች ድርሻ ምን መሆን እናዳለበት በክፍሉ የተጠቀሱትን 

ነገሮች በማንሳት በጥልቀት ተወያዩ ። በጎ ኅሊና ሊኖረን የሚችለውስ እንዴት ነው? 

3. በ1ኛጴጥ 3÷20-21 ላይ ስለ ጥምቀትና ስለ ትንሣዔ የተገለጹትን ሐሳቦች በማንሳት አስረዳ/ጂ ። 

4. አህዛብ ፈቅደው ከሚያደርጉት የእግዚአብሔርን ፍርድ ከሚያመጣባቸው የስጋ ምኞት ልንጠበቅ የምንችልባቸውን 

በ1ኛጴጥ4÷1- 9 ባለው ክፍል የተጠቀሱትን መንፈሳዊ እሴቶች በመዘርዘር ተወያዩ ። 

5. በ1ኛጴጥ4÷10- 11 ያለውን ክፍል በማንበብ በኢየሱስ ክርስቶስ በኩል በነገር ሁሉ እግዚአብሔር ይከብር ዘንድ ስለ 

አገልግሎት አሰጣጥ የተጠቀሱትን ሐሳቦች በመዘርዘር አስረዳ/ጂ ። 

6. 1ኛ ጴጥ 4÷12-16ን እና ቁ 19ን በማንበብ አማኞች ስለ ክርስቶስ ስለ ሚካፈሉት መከራ የተጠቀሱን ነጥቦች 

በዝርዝር አስረዳ/ጂ ። መከራ በበዛ ቁጥር እንዴት ነው ደስታ ሊበዛ የሚችለው? 

7. በ1ኛ ጴጥ4÷15” ከእናንተ ማንም ነፍሰ ገዳይ ወይም ሌባ ወይም ክፉ አድራጊ እንደሚሆን ወይም በሌሎች ጒዳይ 

እንደሚገባ ሆኖ መከራን አይቀበል” ሲል ምን ማለቱ ነው? 

8. “ጻድቅም በጭንቅ የሚድን ከሆነ ዓመፀኛውና ኀጢአተኛው ወዴት ይታይ ዘንድ አለው?” ብሎ 1ኛ ጴጥ. 4÷18 

ይጠይቃል፤ መልሳችን ምንድን ነው?  

ከሕይወት ጋር ማዛመድ  

9. በዚህ ዘመን እኛ ስለ ክርስቶስ መከራ ቢደርስብን እንደ ክርስቲያን ምን ማድረግ ይጠበቅብናል? 

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ። 

ማጠቃለያ፦ ክርስቶስ ነውርና ነቀፋ ያልተገኘበት ሆኖ ሳለ ስለ እኛ መከራን እንደቀበለ እኛም ከክርስትናችን የተነሳ በልዩ 

ልዩ በመከራ ውስጥ ልናልፍ እንችላለን ። በመሆኑም ከዚህ ዓለም ነውር ራሳችንን እየጠበቅን እንደ ባለ አእምሮ በጽድቅ 

ልንመላለስ ይገባናል።                                                                                                        

በቃል የሚጠና “ስለዚህ ደግሞ እንደ እግዚአብሔር ፈቃድ መከራን የሚቀበሉ፥ መልካምን እያደረጉ ነፍሳቸውን ለታመነ 

ፈጣሪ አደራ ይስጡ ።”  (1ኛ ጴጥ. 4÷19) 



  1ኛ እና 2ኛ የጴጥሮስ መልእክቶች 

                               ጥናት 6፤ የማጠቃለያ ምክርና የስንብት ሰላምታ 

                                         የምንባብ ክፍል፦ 1ኛ ጴጥ. 5÷1-14 

መግቢያ ፦ ባለፈው ጥናታችን ክርስቶስ ካለ ኃጢአት ተመላልሶ እያለ መከራን እንደተቀበለ ሁሉ አማኝም 

በክርስትና ሕይወቱ ስለ ክርስቶስ ሊቀበል የሚችለውን መከራ ምን እንደሆነ ተመልክተን ነበር ። በዛሬው 

ጥናታችን ደግሞ ጴጥሮስ በአንደኛ መልእክቱ ማጠቃለያ ያነሳቸውን ነጥቦችና የስንብት ሰላምታውን እናያለን ። 

የመወያያ ጥያቄዎች 

1.  ከቁ 1-4 ባለው ክፍል ሽማግሌው ጴጥሮስ መሪዎች የእግዚአብሔርን መንጋ እንዲጠብቁ የሰጣቸውን ምክሮች 

በዝርዝር ጥቀሱ ። የታማኝ እረኞች ሽልማትስ ምንድር ነው? 

2. ከቁ (5- 6) ባለው ክፍል የጎበዞች/የተመሪዎች/ እርስ በርስ የመቀባበልና የትህትና ሕይወት ውጤቱስ ምንድር ነው? 

3.  (1ኛ ጴጥ5÷7)ን እና (ማቴ 6:25-33) ያለውን በማንበብ ሰዎች እንዳይጨነቁባቸው ኢየሱስ ክርስቶስ 

የጠቀሳቸውን ነገሮች ዘርዝሩ ።  ለጭንቀት ዋነኛው መድኃኒትስ ምንድር ነው? 

4. ከቁ (8 - 9) ባለው ክፍል (በመጠን ኑሩ፣ ንቁ ፣ በእምነት፣ ጸንታችሁ) ተብለው የተዘረዘሩ ቃላት እያንዳንዳቸው 

ምን ማለት እንደሆኑና የአማኞች ጠላት የሆነውን ዲያብሎስን ለመቃወም ለምን እንዳስፈለጉ አብራሩ?  

5. ዼጥሮስ አማኞች ስለ ክርስቶስ በልዩ ልዩ መከራ ውስጥ የሚያልፉ መሆኑን ሳይሸሽግ በተደጋጋሚ በመምከር በቁ. 

10 ላይ ፍጻሜያቸው ምን መሆኑን በመግለጽ ነው ተስፋ የሚሰጣቸው?  

6.  በቁ 12 ላይ እንደምናነበው ጴጥሮስ ከእግዚአብሔር የተቀበለውን ይህን አንደኛውን መልእክቱን ወረቀት ላይ 

በማስፈር /በመተየብ/ ወንድም ስልዋኖስ /ሲላስ/ ጴጥሮስን መርዳቱ በቡድን አገልግሎት ውስጥ ልዩ ልዩ ተሰጥኦ/ 

ጸጋ / ያላቸውን ሰዎች የማሳተፍን አስፈላጊነት ምን ያህል ያስተምረናል?   

7.  ዼጥሮስ በቁ 11 ላይ ጌታን በማክበር ለመልእክት ተቀባዩቹ (በ1ኛ ጴጥ. 1÷ 1-2) ላይ የመግቢያ ሰላምታ እና 

(በ1ኛጴጥ5÷13-14) ላይ የመልእክቱን መደምደሚያ በሰላምታ ማቅረቡ ስለ ‘ሰላምታ ‘አስፈላጊነት ምን 

ያስተምራችኋል? 

ከሕይወት ጋር ማዛመድ  

8. የ1ኛዼጥሮስ መልእክት ማጠቃለያ በሆነው በዛሬው ምዕራፍ አምስት ጥናት በአጭሩ ምን እንደቀረላችሁ?  

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።  

ማጠቃለያ፦ እንደመሪ በምሳሌነት እነደ ተመሪ እርስ በርስ በመቀባበል፣ የሚያስጨንቀንን በጌታ ላይ በመጣል፣ በመጠን 

እየኖርን ነቅተን እና ጸንተን ዲያቢሎስን በእምነት በመቃወም ከሰው ሁሉ ጋር በሰላም እንድንኖር ጌታ ይርዳን ። አሜን! 

በቃል የሚጠና 

“ለእርሱ ክብርና ኃይል እስከዘላለም ድረስ ይሁን፤ አሜን።።” (1ኛ ጴጥ. 5÷11) 



  1ኛ እና 2ኛ የጴጥሮስ መልእክቶች 

                                    2ኛ የጴጥሮስ መልእክት 

መግቢያ፡- ስምኦን ጴጥሮስ ሰላምታ ባቀረበበት ክፍል የመልእክቱ ጸሓፊ ራሱ መሆኑን ይገልጻል ፤በኋላም 

ይህኛው መልእክት ለተደራስያኑ አስቀድሞ ከጻፈው ሌላ ሁለተኛ መልእክት መሆኑን ያመለክታል፤አሁን 

የሚጽፈው መልእክትም በታናሹ እስያ ለነበሩት የመጀመሪያውን መልእክት ለጻፈላቸው አማኞች የተላከ 

መሆኑን ያሳስባል (2ጴጥ1:1) ። ጨካኝ ሰው የነበረው ኔሮ በሰጠው ትዕዛዝ ጴጥሮስም እንደ ጳውሎስ የተሠዋ 

ስለሆነ ሐዋርያው ይህን መልእክት የጻፈው በሮም ከተማ የሰማዕትነት ሞት ከመሞቱ ትንሽ ቀደም ብሎ ከ66-

68 ዓ.ም ባለው ጊዜ ውስጥ ሳይሆን አይቀርም ። (2 ጴጥ1:13-15) ።  

 

ዓላማ ፦ጴጥሮስ ሁለተኛውን መልእክት የጻፈበት ምክንያት:  

1. አማኞች በትጋት እውነተኛ መንፈሳዊነትን ፣ ስለ ክርስቶስም ምን ጊዜም እውነት የሆነውን ዕውቀት 

እንዲከታተሉ 

2. በታናሹ እስያ የሚገኙ አብያተ ክርስትያናት ውስጥ ሐዋርያዊ እውነትን በማዳፈን ላይ የነበሩትን የሐሰተኛ 

ነብያትና የሐሰት ትምህርት አስተማሪዎችን መሰሪ ተግባር ለማጋለጥና በዐጭሩ ለመቅጨት ጴጥሮስ 

እውነተኛ አማኞችን በመምከር: 

1. በዐመፀኞች ስሕተት ተስበው እንዳይወድቁ ጥንቃቄ እንዲያደርጉና (2ኛ ጴጥ3:17) 

2. በጌታችንና በአዳኛችን በኢየሱስ ክርስቶስ ጸጋና ዕውቀት እንዲያድጉ (2ኛ ጴጥ3:18) 

ይህ ዐጭር መልእክት አማኞች ሕይወትና እውነተኛ መንፈሳዊነትን በተመለከተ ስለ ክርስቶስ ምን ጊዜም 

እውነተኛ የሆነውን ዕውቀት ይዘው እንዲጓዙ በሚገባ ያስተምራል ። በመሆኑም  

ምዕራፍ 1: ክርስቲያናዊ ዕድገት ላይ ያተኩራል ። አንድ ክርስቲያን በእምነት በመጀመር ግብረ ገባዊ     

ብቃትን፣ዕውቀትን፣ራስን መግዛትን ፣መጽናትን እውነተኛ መንፈሳዊነትን፣ ወንድማዊ መተሳሰብንና 

ፍቅርን በትጋት መከታተል አለበት ። 

ምዕራፍ 2: በአብያተ ክርስትያናት ውስጥ እንደ እንጉዳይ በመፍላት ላይ ስለነበሩት የሐሰተኛ ነብያትና 

የሐሰት ትምህርት አስተማሪዎች በጥብቅ ያስጠነቅቃል ። 

ምዕራፍ 3: ጴጥሮስ እነዚህ የሐሰት ትምህርት መምህራን ስለ ጌታችን ዳግም ምጽአት ያላቸውን 

ጥርጥር ከንቱ ያደርጋል ። 

                                ጥናት 1 ፤ መጠራትንና መመረጥን ማረጋገጥ 

                                   የምንባብ ክፍል፡- 2ኛ ጴጥሮስ 1፡1-11 

መግቢያ፦ በዛሬው ጥናታችን አማኞች እግዚአብሔር በጌታችን በኢየሱስ ክርስቶስ በኩል እንዴት እንደጠራንና 

እንደመረጠን እንዲሁም በተጠራንበት ሕይወት እንዴት ልንመላለስ እንደሚገባን እንመለከታለን ።   

የመወያያ ጥያቄዎች 

1. ከቁ1-4 ያለውን ምንባብ በመመልከት እግዚአብሔር እንዴት እንደ መረጠንና የመለኮታዊ ባሕርይ 

ተካፋዮች እንዳደረገን ተወያዩ ። 

2. (ከቁ 5-7) ያለውን ክፍል (ከያዕቆብ 2÷14-17) ጋር በማነጻጸር ለተጠራንበት ጥሪ የሚመጥን ሕይወት 

እንድንኖር እነዚህን በትጋት ‘ጨምሩ ‘የተባሉትን መንፈሳዊ ልምምዶች በመዘርዘር ተወያዩ ። 

3. ከላይ የተጠቀሱት መንፈሳዊ ባሕርያት በሕይወታችን ተትረፍርፈው ቢበዙልን ጠቀሜታቸው ምንድር 

ነው? 

4. በቁ.9 ላይ እውርነት ተብሎ የተገለጸው ባሕርይ የሚያስከትለው መንፈሳዊ አደጋ ምንድር ነው? 

5. በቁ10 ላይ እንደተጠቀሰው ‘መመረጥንና መጠራትን’ ማጽናት ማለት ምን ማለት ይመስላችኋል? ይህን 

ማድረግስ እንዴት ይቻላል? 

ከሕይወት ጋር ማዛመድ 

6.  ለመዳን ሳይሆን ከአንድ ከዳነ ሰዉ የሚጠበቁትን እነዚህን ጨምሩ ተብለው (ከቁ 5-7) ባለው ክፍል የተጠቀሱትን 

መንፈሳዊ ባሕርያት ለመለማመድ ምን ያህል ዕለት ዕለት እንተጋለን? 

 

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ፦ ምንም እንኳ በክርስቶስ በኩል በእምነት ብቻ የጸደቅን ወይም የዳንን ብንሆንም መጠራታችንና 

መመረጣችን ደግሞ በእርሱ በኩል መልካሙን ሥራ ለመሥራት እንደ ሆነ አውቀን ለመዳን ሳይሆን ከአንድ ከዳነ 

ሰዉ የሚጠበቁትን መንፈሳዊ ባሕርያት ለመለማመድ ከበፊት ይልቅ ልንተጋ ይገባል ።  

በቃል የሚጠና 

“ስለዚህ ወንድሞች ሆይ መጠራታችሁንና መመረጣችሁን ታጸኑ ዘንድ ከፊት ይልቅ ትጉ ።” (1ኛ ጴጥ. 1÷10)    

                                ጥናት 2 ፤ የቅዱሳት መጻሕፍት ትንቢት  

                                 የምንባብ ክፍል፡- 2ኛ ጴጥ 1÷12-21 

መግቢያ፡- ባለፈው ጥናት ለተጠራንበት ክቡር ጥሪ ምላሽን ከሰጠን በኋላ ይህንን ጥሪያችንንና መመረጣችንን 

እንዴት ማጽናት እንዳለብን ተመልክተናል ። በዛሬው ጥናታችን ደግሞ በክርስቶስ በኩል ለተገለጸው ክብር 

ቅዱሳት መጻሕፍት የተናገሩትን ትንቢት እንዴት በትኩረት ልንመረምር እንደሚገባ እናያለን።  

የመወያያ ጥያቄዎች 

1. ዘወትር ከማሳሰብ “ቸል አልልም” ብሎ የሚለው ዐቢይ ጉዳይ ምንድን ነው? 

2. ከቁ16-18 ያለውን (ከማቴ. 17÷1-18 እና ከ1ኛ ዮሐ. 4÷14 ጋር በማነጻጸር ስለ ጌታ ኢየሱስ ኀይልና 

ተመልሶ መምጣት ሐዋርያው የሚናገረው ከምን ተነስቶ እንደ ሆነ አስረዳ/ጂ ። 

3. በቁ.19 መሠረት በጨለማ ያለ ብርሃንና የትንቢቱ ቃል ያላቸው ተዛምዶ ምን ይመስላችኋል? (መዝ. 

119÷105፤ ራእ. 22÷16 እና ዮሐ. 5÷35ን ይመልከቱ) ። 

4. ከቁ20-21 ባለው ክፍል በመጽሐፉ ያለውን የትንቢት ቃል ሁሉ ለገዛ ፈቃዱ የመተርጎሙ አደጋ 

ምንድን ነው? 

ከሕይወት ጋር ማዛመድ 

5. የእግዚአብሔር ቃል እምነታችን መሠረት እንደ ሆነ አውቀህ/ሽ ልክ በጨለማ ውስጥ እንዳለ ብርሃን 

ምን ያህል ትጠነቀቅለታለህ/ቂለታለሽ?   

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ፦ መጽሐፍ ቅዱስ እስትንፋሰ መለኮት መሆኑን በግልጽ ከሚናገሩ ክፍለ ምንባባት መካከል አንዱ 

ይህ ከፍለ ምንባብ ነው። ሐዋርያው ጴጥሮስ ቅዱሳት መጻሕፍት በሰው ፈቃድ ሳይሆን በመንፈስ ቅዱስ ምሪት 

እንደ ተጻፉ ይናገራል። ይህ ደግሞ ማንም እነዚህን ቅዱሳት መጻሕፍት ለገዛ ፈቃድ ሊተረጉማቸው 

እንደማይገባ ያስረዳሉ ።   

በቃል የሚጠና   

“ትንቢት ከቶ በሰው ፈቃድ አልመጣምና፤ ዳሩ ግን በእግዚአብሔር ተልከው ቅዱሳን ሰዎች በመንፈስ ቅዱስ 

ተነድተው ጻፉ ።” (2ኛ ጴጥ. 1÷21)   

                     ጥናት 3 ፤ ሐሰተኛ ነቢያትና አደገኝነታቸው 

                          የምንባብ ክፍል፡- 2ኛ ጴጥ. 2÷1-22 

መግቢያ፡-ባለፈው ጥናት በክርስቶስ በኩል ለተገለጸው ክብር ቅዱሳት መጻሕፍት የተናገሩትን ትንቢት እንዴት 

በትኩረት ልንመረምር እንደሚገባ ተመልክተን ነበር ። በዛሬው ጥናታችን ደግሞ ሐሰተኛ ነቢያት በቀድሞው 

ዘመናት እንደነበሩ ሁሉ በዚህ ዘመንም እንደሚኖሩ እንዲሁም ትምህርተ-ነፋቄን በድፍረት እያስተማሩ ብዙ 

ተከታዮች እንደሚያገኙ እና አማኞች ከእንዲህ ዓይነት ሐሰተኛ አስተማሪዎች እንዴት ራሳቸውን መጠበቅ 

እንደሚገባቸው ሲያስጠነቅቅ እናያለን ።   

የመወያያ ጥያቄዎች 

1. መጽሐፍ ቅዱሳችን ስለ ሐሰተኛ ነቢያት አስጠንቅቆ መናገሩ ለምን ያስፈለገ ይመስልሃል/ሻል?    

ሐሰተኛ ነቢያት ቃሉን በማጣመም የኑፋቄ መምህራን የሚሆኑበትን ምክንያት አስረዳ። 

2. የሐሰተኛ ነቢያት ዋና ዋና ባሕርያት ምንድን ናችው? 

3. ሐሰተኛ ነቢያት ለራሳቸው ክብርና ዝናን እንዲሁም ቃሉን አጣመው ንዋይ መሰብሰቢያ እያደረጉ 

ብዙዎች የሚከተሏቸው ለምን ይመስልሃል? ትምህርታቸውስ ስለ ምን በፍጥነት ይስፋፋል? 

4. የእግዚአብሔር ብርቱ ግሣጼ በሐሰተኛ ነቢያት ላይ እንደማይዘገይ በክፍሉ የተጠቀሱትን ምሳሌዎች 

በመተንተን አስረዱ ። 

ከሕይወት ጋር ማዛመድ 

5.  የኢየሱስ ክርስቶስ ስም ተጠርቶ ከቃሉ ጋር የሚጣረስ የሐሰት ትንቢት በአደባባይ በድፍረት ሲናግሩ 

የእግዚአብሔርን ቃል በማንሳት ለማጋለጥ የሚሞክሩትን ብርቱ ክርስቲያኖች ከጭፍራዎቻቸው ጋር 

በመሆኑ ለማጥቃት ሲነሱ ስታይ የጠላት አሠራር በርቀት ብቻ ሳይሆን በቅርብ መሆኑ ምን 

ያስተምርሃል?  

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ፦ በብሉይም ሆነ በአዲስ ኪዳን ሐሰተኛ ነቢያት እንደ ነበሩና እውነተኛ የጌታ ልጆች በቃሉ በብርቱ 

እንደመከቱአቸው ቅዱስ መጽሐፋችን ይነግረናል፤ የቤተ ክርስቲያን ታሪክም ያረጋግጣል ። ክርስቲያን ሐሰተኛ 

ትምህርቶችን በዳር ቆሞ የሚያይ ሳይሆን እንደ ብርቱ ወታደር የጠላትን ጦር ለመመከት የቃሉን ጋሻ የሚያነሳ 

መሆን አለበት ።   

በቃል የሚጠና 

“ሰው ለተሸነፈበት ለእርሱ ተገዝቶ ባሪያ ነውና” (2ኛ ጴጥ. 2÷19)  



  1ኛ እና 2ኛ የጴጥሮስ መልእክቶች 

                                   ጥናት 4 ፤ የጌታን መምጣት መጠባበቅ  

                                     የምንባብ ክፍል፡- 2ኛ ጴጥ. 3÷1-18 

መግቢያ ፡- ባለፈው ጥናት ሐሰተኛ ነቢያት በቀድሞው በዘመናት እንደነበሩ ሁሉ በዚህ ዘመንም እንደሚኖሩ 

እና ትምህርተ-ነፋቄን በድፍረት እያስተማሩ ብዙ ተከታዮች እንደሚያገኙ እና ከእንዲህ ዓይነት ሐሰተኛ 

አስተማሪዎች አማኞች እንዴት ራሳቸውን መጠበቅ እንደሚገባቸው ሲያስጠነቅቅ ተመልክተን ነበር ።  

በዛሬው ጥናታችን ደግሞ የጌታን ዳግም ምጽአት እንዴት መጠበቅ እንዳለብን እናያለን ።    

የመወያያ ጥያቄዎች  

1. (ከቁ. 1-2) ባለው ክፍል እንደተገለጸው ጸሐፊው ጴጥሮስ ይህ መልእክት ሁለተኛው መሆኑን 

ለወዳጆቹ ማስታወሱ አጽንዖት እንዲሰጡ የፈለገው ምን ይመስልሃል/ሻል ? 

2. “ዘባቾች” የሚለው ማንን ነው? ለእግዚአብሔር ቃል ያላቸው ቦታ ምንድን ነው? ኑሮአቸው ምን 

ይመስላል? (ቁጥር 3 እና 15 ን አንብቡ) 

3. እነዚህ አስተማሪዎች ስለ ጌታ መምጣት ምን ያስተምራሉ? ጴጥሮስ ስለ ጌታ መምጣት መዘግየት 

ምክንያት ምን ያስተምረናል? 

4. ጴጥሮስ ቅዱሳን በምን ዓይነት ሁኔታ ወይም ሕይወት የጌታን ቀን እንዲጠብቁ ያስተምራቸዋል? 

5. የጌታን ዳግም ምፃት በትጋት የሚጠባበቅ አማኝ ምድራዊ አኗኗሩ ከሌሎች የተለየ እንዴት ሊሆን 

ይችላል? 

ከሕይወት ጋር ማዛመድ 

6. የጌታን ዳግም ምፃት አማኞች በምን ዓይነት የመንፈሳዊ ሕይወት ትጋት መጠባበቅ እንደሚገባን 

ለቡድንዎ ያካፍሉ ።  

❖ በዛሬው ጥናታችን ያልተነሳ ለቡድንዎ የሚጠቅም ተጨማሪ ነጥብ ካለ ያካፍሉ ።    

ማጠቃለያ፦እንደ አማኞች በዚህ ምድር ላይ እንግዶችና መጻተኞች መሆናችንን አውቀን በእያንዳንዱ ቀን 

በትጋትና በምስጋና ወደ እግዚአብሔር እየቀረብን በተጠራንበት ጥሪ እንደ እንግዶችና እንደ ባለ ዐደራ ልንኖር 

ይገባናል። 

በቃል የሚጠና 

“ ለአንዳንዶች የሚዘገይ እንደሚመስላቸው ጌታ ስለ ተስፋ ቃሉ አይዘገይም፥ ነገር ግን ሁሉ ወደ ንስሐ 

እንዲደርሱ እንጂ ማንም እንዳይጠፋ ወዶ ስለ እናንተ ይታገሣል ።” (2ኛ ጴጥ 3÷9) 


